
Emakumeak: Lege asko baina eskubide gutxi 

Nekane Jurado  (ekonomista eta psikologoa) 

Eusko Jaurlaritza, agintaldi bukaeran, oinarrizko neurriak ari omen da biltzen gizonen eta emakumeen berdintasuna ahalbidetzeko, baita eta lana eta familia bateragarri bihurtzeko ere. Lehenik eta behin, egitasmo horren atarikoan Espainiako Konstituziora (9.2 eta 14 artikuluak) eta Autonomia Estatutuko 9. artikulura jotzen dute; aipatutako artikulu horiek berdintasun eskubidea eta sexuagatik inor ez baztertzea aldarrikatzen dute, eta herri aginteen betebehartzat jotzen dute baldintzak egokitzea eta trabak libratzea pertsonen eta taldeen berdintasuna egiazkoa eta etekintsua izango bada. Halaber, herri aginteek familia edo sendia zaintzea zorretakoa dute artikulu horien arabera. 

Jakinda 1978an onartu zela Konstituzioa eta 1979an Estatutua, eta jakinda Espainiako Parlamentuak 1999an (13/99 Legea) arautu zuela lehenengoz gai horien gainean eta Nafarroako Gobernuak osatu egin zuela 2000. urtean (DF 242/2000) Foru Dekretu batekin, emakumeok argi daukagu hauxe: bada arrazoiren bat Jaurlaritzak agertzen dituen asmo onak hainbesteko atzerapenarekin etortzeko, 26 urteko atzerapena alegia. Testuan bertan aitortzen dute zergatik iritsi den une honetan: nazioarteko eta Europako Batasuneko araudiko jarraibideak euskal legedira ekarri dituzte, hau da, gutxiengo eskubide batzuk artikulatzea da kontua Europak hala agintzen duelako; berandu eta gaizki, gainetik. Eta zergatik diogu ez dela ondo egin? Familia lan munduarekin bateratuta babesten da apropos, eta ez dute aztertu oraindik babes hori zein oinarriren eta usteren gainean eraiki den. Xehe aztertu beharko litzateke «lana» horrek zer esanahi duen (ekoizten denean bakarrik ote lana, edo baita ugaltzeari edo zaintzari lotua ere, edo beste jarduera batzuk...), baita «familia bizitza» deitzen diogun eufemismo horrek duen esanahia ere, bai ekonomiaren esparrutik bai zuzenbidearen esparrutik aztertuta. Behin bi kontzeptu horiek argituta bakarrik orekatu daiteke balantza, emakumeei kalterik egin gabe. Zein diren edo zeintzuek izan behar duten familia bizitza bateratu behar dutenak beste kontu bat da, baina kontu interesgarria da lan eta familia esparruaz ari bagara; izan ere, esparru horietan ordezkaritzak emanak datozkie sindikatuei, patronalei, gobernuei... eta erakunde horiek guztiek bat egiten dute balio patriarkalen eta merkantilisten defentsan. Modu horretan, modu biribilean eraikitzen dituzte bi munduak -lanekoa eta familiakoa- aparte dauden bi gauza bezala, ezberdinak direnak, eta familiaren esparruan soilik bateratzen direnak. Lege egitasmoak ez du honakorik aztertzen: klase eta genero egiturak oso errotuak daude kapitalaren mesederako eta eliza katolikoaren ideologia tradizionalak babesa ematen dio horri. Eliza katolikoaren tradizioa, gainera, patriarkala eta zapaltzailea da, familia zamatzen duen kultura politikoan oinarritzen dena; hona ezaugarriak: 1- Familia ikuspegi tradizionala: emakumeari lan eskubidea aitortzen bazaio ere, bigarren mailako eskubidea da; «egiteko nagusia» haurrak eta ezinduak zaintzea da. 2- Lan merkatua gizonei bideratua dago oso, eta oso polarizatua adin jakin batzuetan: lanak ez dira batere malguak (eskubide osoak eta ez erdizkakoak), eta horrek ez du errazten emakumeak lan mundura biltzea. Hori guztia, historikoki lana zatitzeko erak eragin du: «sozialki beharrezko» den lana, gizarteak ugaltzeko eta irauteko behar duena, emakumeei eman zitzaien, batere esker on ekonomikorik gabe eta eskubide sozialik gabe. 3- familiari laguntzeko zerbitzuak ez daude behar bezala: ez dira beharrezkotzat hartzen, ontzat ematen baita emakumeak duela erantzukizun nagusia familiakoak zaintzeko.Eredu horrek ondorio batzuk ekartzen dizkie emakumeei, hemen eta orain gertatzen direnak: 1- Bizi kalitate eskasa: Bi adin talde bereiztu behar dira: emakume gaztearentzat atzeratu egiten da familia osatzeko eta independente izateko prozesua; 72 urtetik gorakoetan, berriz, %50eko pobrezia tasa gertatzen da. 65 urtetik gorakoen %1,5ek bakarrik dute etxez etxeko zerbitzuren bat; Suedian, baina, %30 dira, %28 Holandan eta %9 Frantzian. 2- Emakumeak, zamapetuak: etxeko lana lan profesionalarekin bateratzen laguntzen duen azpiegiturarik ez dago, eta lan merkatuak baztertu egiten du emakumea. 35-55 urte bitarteko emakumeek herritarren batez bestekoak halako hiru izaten dituzte estresak eragindako gaixotasunak. Beren kasa balaiatzen ez diren senitarteko adinduak zaintzen dituzten emakumeen artean, %28arentzat 10 urtetik gora irauten du zaintzak, %19arentzat 6 eta 10 urte bitartean eta %25ak 3 eta 5 urte artean zaintzen ditu. 3- Jaiotze tasa ez da 1era iristen: tasarik txikienetakoa da mundu mailan. 4- emakumeei ematen zaizkien tratu txarrak: emakume oso gutxik (lan finkoa eta jornal ona dutenak) plantea dezake familia uztea indarkeriak astintzen duenean. Indarkeria ekonomikoa da, egun, emakumeen kontrako biolentziarik handiena, galarazi egiten baitio emakumeari burujabe izatea; «familiak ematen dion ziurtasun ekonomikoaren» pean iraun behar izaten du emakumeak, eta segurtasun falta handia da fisikoki zein psikikoki. Laburbilduz, arazoaren errora jo gabe eta zaharrak berri. Asmo adierazpenak eta figura administratibo berriak, ordea, behin eta berriz. Ez da auzitan jartzen zergatik ez ote duten orain arteko figurek funtzionatu. Estatutua egin zela 25 urte pasatu ondoren, eta Emakunde eta Arartekoa sortu zirela 16 urte igaro ondoren, lege proiektuak honelako gauzak esaten ditu batere autokritikarik gabe: Autonomia Estatutuak hainbat gaietarako Erkidegoari ematen dizkion eskumenetan oinarrituta, egitasmo honek neurri batzuk arautzen ditu gizon-emakumeen benetako berdintasunaren alde alor hauetan: esku-hartze soziopolitikoa, kultura eta komunikabideak, hezkuntza, lana, beste oinarrizko eskubide batzuk, bizitza pertsonala, familiarra eta profesionala bateratzea, eta emakumeen kontrako indarkeria... eta horrela sortzen eta arautzen du Gizonen eta Emakumeen Berdintasuna Defenditzeko Organoa, independentea den beste organo bat eta emakumeek eta gizonek tratu bera izatea bete dadin helburu duena. Zera gertatzen da: emakumeak lan merkatuan sartzen direnean, lantzat hartzen ez den etxeko lan hori gizarteratu egin daiteke hein batean, beste pertsona batzuetara aldatu, ordainsaria emanda edo eman gabe hein batean baita ere, baina sexu harremanak ezin dira ez ordezkatu ez kontratatu. Lege proposamenek eskasak izaten jarraitzen dute emakumearentzat, zeren eta orokorki gizonek baino soldata txikiagoak eta kontratu okerragoak edukita, nork utziko ditu edo murriztuko ditu lan orduak? Lan orduak murrizteak diru sarrerak ere murriztea dakar berekin, eta horregatik soldata baxuenekin egingo da murrizketa hori; beraz, emakumearen soldata, gehienean behintzat. Modu horretan, sendotu egingo da gizonarekiko menpekotasun ekonomikoa, gutxitu egingo da emakumearen gaurko eta geroko erosteko ahalmena (pentsio baxuagoak) eta jada mugatuak diren sustapen aukerek ere okerrera egingo dute. Langileen eskubideak erabili dituzte emakumeen eskubideak handitzeko mekanismo gisa, eta hori iruzur galanta izan da emakume langileentzat. Berdintasunean eta diskriminazio positiboan oinarritutako politikek, hala deituak bederen, sortu eta gutxira agertu dituzte euren ezinak, argi geratu da ez zirela neurri egokienak emakumeek lan baldintza egokiak lortzeko. Emakumeen eskubideak onartzeak, tartean lanerako eskubidea, lanerako eskubidearen kontzeptua gainbegiratzea eskatzen du. Kontuan izatea komeni da: banako modura lan eskubidea izateaz gain, jatekoa irabazteko alegia, badute beste eskubide zabalago eta garrantzitsuago bat; harreman pertsonalak, afektiboak, sozialak, politikoak, familiakoak izateko eskubidea. Eta, besteren artean, bizitza zaintzeaz arduratzeko eskubidea, okerrago daudenen bizitzak (beharra dutenak edo maite ditugunak) zaintzeko eskubidea, eta horrek betebehar saihetsezinak ditu berekin, denboran eta espazioan; hori ez dago ahazterik. Eskubide batez ari gara, eta lortzeko ezinbestekoa da bitarteko ekonomiko eta juridiko egokiak jartzea emakumeei begira eta beste pertsona horiei begira. Jende guztiak egin behar du ahalegin bat honetan guztian, bizitzaren iraunkortasunak, edo familiarenak, ezin du jarraitu emakumeen kontua bakarrik izaten. 

